
Etnjiczné mjészëznë, autochtonjiczné grëpë a spòla mjigrantóv wosoblëvje dosvjôd-
czëłë negativnëch efektóv pandemjé COVID-19. Dzisdnjovi krizis zdrovjô jesz vjicé 
pòkôzôł na rozmajité fòrmë sistemòvé diskrimjinacëjé, marginalizacëjé, sztruktural-
nëch njeróvnosci ë  simbòliczné przemòce. Dosc vjelgji vpłiv na fùnkcionérovanjé 
mjészëznovëch karen v  slédnim czasú mjałë téż jich rëchlészé dosvjôdczenja, v tim 
cemjãżenjé, jakjé pasérovało v różnëch mòmentach jich historëjé ë wostavjiło szlach 
v pòstacëji historiczné traumë, pòddanjé asimjilacijni pòlitice, zgúbjenjé zemje, gjinjen-
jé tradicijné kùlturë a jãzëka abò zanjéczenjé wuznanjô etnjiczno-jãzëkòvé apartnosce 
przez państvò. Chòcô jú rëchlé jãzëkji, co tëch wużivajõ mjészëznové ë autochton-
jiczné grëpë na całim svjece, czãsto stôvałë przed zagróżbami z prziczënë ekspansëjé 
domjinëjõcëch jãzëkóv (colemało nôrodnëch ë/abò państvòvëch), efektë pandemjé to 
dlô njich wosoblëvi tôkjel. Dzisészi krizis mô zabróné vjele wod tëch nôstarszich nôleż-
njikóv spòla, chtërni majõ decidëjõcõ rolã v przekôzovanjim jãzëka ë kùlturné vjedzbë. 
Chòcô në tôkle sã pòjôvjiłë v globalni skali, a wosoblëvje na terenach zamjeszkónëch 
wod vjele autochtonjicznëch grëpóv (takjich jak Amazonjijô ë drëgjé rejonë Łacinskjé 
Amerikji, Jindie, rezervatë v Sztécach), tikajõ sã téż mjészëznóv, co mjeszkajõ na teri-
torium Pòlskji. 

V projekce „Językowe antidotum” wod kjile lat më pòdszëkòvalë vpłiv dosvjôd-
czoné przez etnjiczné mjészëznë ë mjigrantóv diskrimjinacëjé na zdrovjé ë dobrostón, 
jak téż zvëskji z wotrzimanjô rodnëch jãzëkóv ë mòcnégò etnjicznégò pòczëcô. Wob 
slédné dva lata më pòszérzvjilë nasze prôce na pòdszúkanjé efektóv, jakjé na të karna 
mô pandemjô COVID-19. 

Pòdszëkbë wobjimnãłë kjile etapóv ë  mjészëznovëch karen v  Pòlsce, Meksikú, 
Salvadorze ë v Jitalsce. V tú ti pùblikacëji më prezeńtëjemë rezultatë pòdszëkbóv a re-
fleksëje tikajõcé sã Lemkóv, Kaszëbóv, Szlõzôkóv ë Vëlemòvjón. Pòdszëkbë kòl Lemkóv 
bëłë realizovóné v latach 2018–2020, z czegò ten slédni etap jú sã tikôł czasú pan-
demjijé. Kjéj pòdszëkbë v 2018 a 2019 rokú bëłë przeprovadzoné przevażnje persónovò  

z nôleżnjikami lemkòvskjégò spòla (v ti pùblikacëji më bjerzemë pòd wuvôgã blós re-
zultatë pòdszëkbë z  2018 rokù), to pòdszëkba wobe pandemjijõ bëła zrealizovónô 
przez Jinternetã. Wuczãstnjicë anket mjeszkalë zvjiksza v trzech rejonach: na Czużynje, 
to je v môlach, co do tëch pò II svjatovi wojnje bëlë Lemkòvje vësedloni (np. kréze lëb-
jińskji, zelonogórskji, pòlkòvjickji, głogòvskji), na Lemkòvynje (np. kréze gòrlëckji, sanoc-
kji, novòsõdeckji) ë, rzadzé, ve vjelgjich mjeskjich aglomeracëjach (Krakòvò, Vrocłôv, 
Varszava). V przipôdkú Kaszëbóv tã pjerszõ pòdszëkbã, jakô mja pjilotażevi charakter, 
më przeprovadzëlë v 2018 rokú przez Jinternetã. Rôczba do wudzélú v ti ankece bëła 
rozkòscérzonô v  kaszëbskòjãzëkòvëch médiach ë  spòlevëch médiach kaszëbskjich 
worganizacij, temù v pòdszëkbje mjelë svój dzél vjele lëdzi aktivno zaangażovónëch 
v kaszëbskõ problematikã. Nôvjicé respòndeńtóv sztamòva ze Gdúńska, Gdinë, Przed-
kòva, Pùcka, Vejrova a Żúkòva. V przipôdkú covidové pòdszëkbë v Kaszëbsce v 2020 
rokú przez 95% wodpòvjesci pòchôdałë z  krézóv (pòsobjicõ vedle nôvjikszé lëczbë 
respòndeńtóv): vejrovskjégò, kartëzkjégò, pùckjégò, ze Gdúńska a gdúńskjégò krézú, 
kòscérskjégò, z Gdinë, z chònjickjégò krézú, bëtovskjégò, lãbòrskjégò, a téż ze Stôłp-
ska ë stôłpskjégò krézú. Në kréze wobjimajõ zvjarté terenë zamjeszkanjô Kaszëbóv 
ë lokalné mjeskjé wostrzódkji. Szlõzôcë mjelë svój dzél blós v jinternetovi pòdszëkbje 
przeprovadzoni v czasú pandemjijé. Nôvjicé vëfùlovónëch anket spłënãłë z Katovjic, 
Rëbnjika ë rëbnjickjégò krézú, a téż ze Szlõskjé Rudë. Pòdszëkbë przeprovadzoné ve 
Vëlemòjcach wobjimnãłë dva etapë anketë przeprovadzoné bezpòstrzédno ë v dzélú 
przez Jinternetã v  2018 ë  2019 rokú, a  téj zrealizovóné v  rokú 2020 przez Jinter-
netã pòdszëkbë v czasú pandemjijé (v tú ti pùblikacëji më bjerzemë pòd wuvôgã blós 
rezultatë pòdszëkbë z  2018 rokù). Covidovõ anketã më przeprovadzëlë téż v  wo-
kólstvje Vëlemòjc, kòncentrëjõcë sã na krézach bjelskjim (v szlõskjim województvje) 
ë wosvjãcimskjim (v małopòlskjim województvje). Przez to, że v samëch Vëlemòjcach 
covidovõ anketã vëfùlovalë blós kjile lëdzi, në rezultatë nje bëłë analizovóné.

Naj’ projekt wopjérô sã na pòspólni robòce akademjickjich wuczałëch z przedstôv-
cami lokalnëch spòlóv, v tim z autochtonjicznëmi ekspertami ë aktivjistami. Temù téż 
zamkłosc té knigji parłãczi tekstë wopjarté bezpòstrzédno na rezultatach jinterdiscipli-
narnëch akademjickjich pòdszëkbóv z prezentacëjõ perspektiv ë dosvjôdczenjóv akti-
vjistóv zaangażovónëch v rozmajité fòrmë dzejanjô dlô svòjich spòlóv. Më wuvôżómë, 
że akademjickjé ë woddólné perspektivë na vôżni ôrt sã dopôłnjajõ ë sõ pòtrzébné dlô 
lepszégò zrozmjenjô vjele kvestij, jakjé pòrëszómë.

Zanôlégô nóm, cobë pòdôvkji ë rezultatë, jakjé mómë vzãté z naszé pòdszëkbë, 
jak téż refleksëje nôleżnjikóv karnóv pòsłúgùjõcëch sã mjészëznovëmi jãzëkami mògłë 
bëc wuprzëstãpnjoné szërszim krãgóm njeakademjickjich wodbjércóv. Dóndzenjé do 
nëch lëdzi mô decidëjõcé znaczenjé dlô bùdovanjô lepszich relacij z mjészëznovëmi 
grëpami ë sztôłtovanjô drësznjészich varënkóv jich fùnkcionérovanjô, wopjartëch na 
szacënkú dlô apartnosce.

Célã té knigji je téż sfòrmùłovanjé prakticzné rekòmendacëjé ë rozdrzeszenjóv dlô 
pòlepszenjô varënkóv fùnkcionérovanjô mjészëznovëch karen v naszim krajú, zagvë-

snjenjé lepszégò pòdsztëcovanjô dlô dõżenjóv do wotrzimanjô jich jãzëkóv ë kùltu-
rë, procëmstavjenjé sã diskrimjinacëji ë  stigmatizacëji (téż v  medialni kòmùnikacëji) 
ë bùdovanjé lepszich relacij mjedzë etnjicznëmi mjészëznami a vjikszoscovëmi grëpa-
mi. Temù nasza pùblikacëjô je skjerovónô do pravòdôvcóv ë rzõdovëch jinstitucij, edu-
kacijnëch jinstitucij, samòrzõdóv, lokalnëch ferejnóv, gazétnjikóv, szkólnëch, sztúdan-
tóv ë aktivjistóv.

Wużëti túwo pravòpjis je kontinuacëjõ tradicijné kaszëbskjé ortografjijé, jakô sã 
rozvjija wod czasóv Florësza Cenôvë, vjele razi mòdifjikòvóné wod njegò samégò, 
jak téż kontinuatoróv jegò mësle v 19. a 20. stalecach1. Tim nôleżelë m. dr.: przédn-
jik Młodokaszëbóv Aleksãder Majkòvskji, przedstôvcovje pòliticzno-lëterackjé grëpë 
Zrzeszińcóv (Franc Grëcza, Aleksãder Labùda, Jón Trepczik, Jón Rómpskji) abò pjiszõci 
v pjismjenjú Bënë ë buten (Jón Patock ë Alojz Bùdzisz). Na ortografjijô bëła jesz wużi-
vónô v pjerszich latach wuczenjô kaszëbskjégò jãzëka v grúńtovni szkòle na Głodn-
jicë (1991-1996). Jejé rozmajité pòstrzédné formë bëłë vëzvëskóné m. dr. v pjismjenjú 
Tatczëzna (1990-1991), v tłomaczenjim Evanjelëjé ks. Franca Grëczë (Kaszëbskô Biblëjô. 
Nowi Testament. IV Ewanjelje) abò v romanje Jana Drzéżdżona Twarz Smętka. Na wostatk 
bëła wodstavjonô dlô pjisënkù z 1996 r., jakji pòvstôł pòdług mòdła pòlskjé ortografjijé.

Vespółrobjõci kòl té pùblikacëjé kaszëbskji autorzë trzimajõ klasiczni variant orto-
grafjijé (v zeszłosci konsultovóni ze slavjistami takjégò fòrmatú jak prof. Kazimierz Nit-
sch, dr Friedrich Lorentz) za vjele lepszi jak bédënk z 1996 r., pasovnjészi dlô kaszëb-
skjégò jãzëka ë  woddôvajõci vjicé vôżnëch pòznakóv jãzëkòvé sistemë. Chcemë le 
dodac, co dzisdnjovi klasiczni variant (pjerszi rôz wużëti v 2018 r. v tłomaczenjim na 
kaszëbskji Môłégò Princa wod Maceja Bańdura) nje je le copnjenjim sã na stegnã vëzna-
czonõ przez zeszłé generacëje, le rozvjicim tamté nôdbë - téż ze zaakceptovanjim 
dobrëch rozdrzészenjóv z pravòpjisú z 1996 r. Kòl Kaszëbóv wólkóma fùnkcionérëjõ 
wobje dvje grafje. Czãsto wużëtô v  tekstach grafjijô je wobjektivjizacëjõ przëjãtégò 
przez jich autora sztatësú kaszëbjiznë, v tim przipôdkú kaszëbòcentricznégò abò pòlo-
nocentricznégò.

1 Vjicé nó tã témã: M. Bańdur, Jak pisać w klasiczni grafji języka kaszubskiego?, v: 5 X Skra. Antologijô tek-
stóv z lat 2014-2019 (Falkembórg/Złocieniec: Vëdôvjizna Skra, 2021) s. 235-241; M. Bańdur, Pismo jako znak 
wspólnoty etnicznej. Głos w sprawie polityki języka kaszubskiego, v: Mniejszości etniczne i ich pogranicza. Szkice 
tożsamościowe, red. A. Kożyczkowska, M. Szczepska–Pustkowska (Gdańsk: Wydawnictwo Uniwersytetu 
Gdańskiego, 2020), s. 326-327; A. Jabłoński, Pjismò regionalné abò kaszëbskjé, v: 5 X Skra. Antologijô tekstóv 
z lat 2014-2019 (Falkembórg/ Złocieniec: Vëdôvjizna Skra, 2021), s. 232-234.

